Fersiwn 13


Datblygu System Genedlaethol ar gyfer Addysg yng Nghymru drwy Wreiddio’r Fframwaith Effeithiolrwydd Ysgolion  

Cyflwyniad

Diben y papur hwn yw nodi’r broses ar gyfer ymwreiddio’r Fframwaith Effeithiolrwydd Ysgolion (y Fframwaith). Bydd y Fframwaith yn cael ei ymwreiddio ar bob lefel o’r system addysg – gyda Llywodraeth Cynulliad Cymru, awdurdodau lleol ac ysgolion yn datblygu gwahanol ffyrdd o weithio, gan gynnwys y modd y gall her a chefnogaeth wella canlyniadau. 

Un o ddibenion allweddol y papur hwn yw sicrhau dealltwriaeth gyffredin ac ymrwymiad pawb i weithio’n wahanol ac egluro’r rolau a’r cyfrifoldebau priodol o ran gwneud gwelliannau. Mae’r papur hefyd yn clustnodi dulliau cyfredol o gyflawni newid a’r dulliau hynny y bydd eu hangen yn y dyfodol i sicrhau bod pob partner o fewn y system addysg yn atebol am eu rhan mewn sicrhau gwelliannau.

Y Fframwaith Effeithiolrwydd Ysgolion
Dyma’r fframwaith polisi cyffredin sy’n ceisio gweddnewid safonau a darpariaeth addysgol yn Llywodraeth Cynulliad Cymru, awdurdodau lleol ac ysgolion dros y ddegawd nesaf. Dyma bolisi allweddol Cymru ar gyfer diwygio addysg a’r un sy’n angori’r holl bolisïau addysg eraill.

Nodau ac amcanion
· Cyflawni gwell deilliannau dysgu a lles ar gyfer pob plentyn a pherson ifanc beth bynnag fo’u cefndir economaidd gymdeithasol; a

· Lleihau’r amrywiaeth mewn deilliannau dysgu o fewn dosbarthiadau, ysgolion ac awdurdodau lleol, a rhyngddynt.

Cyflawnir y rhain drwy:

· sicrhau gweithio ar dair lefel sy’n dod â’r gymuned addysg (ysgolion, awdurdodau lleol a Llywodraeth y Cynulliad) ynghyd i gydweithio er datblygu patrwm newydd ar gyfer diwygio addysg;

· canolbwyntio ar welliannau yn ansawdd yr addysgu a’r arweinyddiaeth fel ffactorau allweddol er cyflawni’r dibenion hyn;

· gwella deilliannau dysgu a lles mewn ysgolion ledled Cymru;

· sicrhau cydgysylltiad effeithiol rhwng gwasanaethau, partneriaid a sefydliadau sy’n cefnogi plant a phobl ifanc;  

· datblygu ac ehangu arferion da ysgolion ac awdurdodau lleol, gan gynnwys cydweithredu mewn consortia; 

· defnyddio technoleg i ddatblygu rheolaeth ddigidol effeithlon a gwelliant mewn sgiliau digidol dysgwyr; 

· cydweithio ag Estyn er mwyn sicrhau bod y Fframwaith a systemau arolygu a hunanwerthuso oll wedi’u cysoni; ac

· ei gwneud yn ofynnol i bob parti, gan gynnwys Cynulliad Cymru, APADGOS, llywodraeth leol ac ysgolion, symleiddio cyllidebau fel bod y partïon ar y cyd yn darparu gwell gwerth am arian ac yn sicrhau bod mwy o’r adnoddau addysgol sydd ar gael yn cyrraedd rheng flaen y dosbarthiadau yng Nghymru.

Caiff y nodau a’r amcanion hyn eu cyflawni drwy i LlCC, awdurdodau lleol ac ysgolion gydweithio i ddatblygu fframwaith cenedlaethol sydd wedi’i ddylunio i gyflawni blaenoriaethau, nodau ac amcanion cenedlaethol. Awdurdodau lleol fydd yn pennu cyflawniad lleol a rhanbarthol yn erbyn y fframwaith hwn. 

Bydd y Fframwaith yn cael ei ddefnyddio i ddod â pholisïau a dulliau gweithredu  allweddol LlCC ynghyd er mwyn codi safonau a mynd i’r afael â thanberfformio yn systematig. Dylai hyn arwain at gydbwysedd priodol rhwng her a chefnogaeth ar draws y tair lefel, er mwyn datblygu gallu, hyder a chymhwysedd.

Cefndir a chyd-destun

Mae gweledigaeth Llywodraeth Cynulliad Cymru ar gyfer dyfodol gwasanaethau cyhoeddus yng Nghymru wedi’i seilio ar ‘Creu’r Cysylltiadau’, sy’n rhoi pwyslais ar weithio mewn partneriaeth a darparu gwasanaethau wedi’u canolbwyntio ar ddinasyddion. Amlinellir sut y caiff egwyddorion Creu’r Cysylltiadau eu cymhwyso’n ymarferol yn ‘Dealltwriaeth Newydd rhwng Llywodraeth Cynulliad Cymru a Llywodraeth Leol yng Nghymru’. 

Mae gan awdurdodau lleol amrediad o gyfrifoldebau statudol gan gynnwys arweiniad cymunedol. Sefydlodd Deddf Plant 2004 Bartneriaethau Plant a Phobl Ifanc lleol gan wneud awdurdodau lleol yn gyfrifol am ddatblygu Cynlluniau Plant a Phobl Ifanc (CPPI). Mae’r CPPI yn un cynllun strategol ar gyfer holl wasanaethau plant pob awdurdod lleol ac mae’n gofyn am arweiniad cymunedol effeithiol er mwyn ysgogi newid.
Drwy arweiniad cymunedol cryf ar y cyd ag ymgysylltiad effeithiol rhwng partneriaid ar y lefel uchaf, mae’n bosibl cyflawni gwelliannau wedi’u cynllunio, eu comisiynu a’u cyd-drefnu mewn gwasanaethau ar gyfer plant, pobl ifanc a’u teuluoedd a gwella canlyniadau’n sylweddol.  
Mae angen hefyd gweld gwell cydgysylltiad o fewn y fframweithiau rheoleiddiol sy’n gymwys i awdurdodau lleol a’u partneriaid wrth ddatblygu gwasanaethau a gwell canlyniadau ar gyfer CPPI. Er mai Estyn sy’n arwain ar arolygiadau awdurdod lleol ar gyfer addysg, dysgu gydol oes a sgiliau, mae gan Swyddfa Archwilio Cymru ac AGGCC rolau penodol o ran gweithio mewn partneriaeth, ac mae arolygiaethau eraill megis AGIC hefyd yn ymddangos o bryd i’w gilydd. Dylai gwell cydgysylltu rhwng cyrff arolygu helpu lleihau’r baich biwrocrataidd ar awdurdodau lleol, gan arwain at fframwaith rheoleiddiol mwy datblygiadol.                             
Rhaid i bob lefel o’r system addysg yng Nghymru gydweithredu a chydweithio er mwyn gwella canlyniadau ar gyfer plant a phobl ifanc. Dan Ddeddf Plant 2004, mae dyletswydd statudol ar Awdurdodau Lleol, BILlau ac Ymddiriedolaethau GIG a’u partneriaid, gan gynnwys yr heddlu a’r gwasanaeth prawf, i gydweithredu er mwyn gwella lles plant a phobl ifanc yn eu hardal, fel y nodwyd yng Nghylchlythyr Partneriaethau Cryfach i Wella Canlyniadau 37/2006 a gyhoeddwyd ym mis Gorffennaf 2006. Ni all cydweithrediad o’r fath fod yn effeithiol oni chymerir rhan lawn mewn gweithio mewn partneriaeth ar bob lefel o gynllunio, rheoli a darparu. Mae ysgolion yn bartneriaid allweddol mewn hyrwyddo lles plant a phobl ifanc ac mae angen iddynt fod yn rhan lawn o’r cydweithredu.

Un o’n prif heriau yw dileu tlodi plant yng Nghymru. Mae Llywodraeth Cynulliad Cymru a’i phartneriaid wrthi’n datblygu Strategaeth Tlodi Plant i ymateb i’r her hon. Mae gan y Fframwaith Effeithiolrwydd Ysgolion rôl ganolog i’w chwarae mewn perthynas â’r Strategaeth a’r saith nod craidd ar gyfer plant a phobl ifanc.  

Rhaid cynllunio ar gyfer y system addysg ar lefel genedlaethol, ranbarthol a lleol o fewn cyd-destun y CPPI. Mae synergedd rhwng y Fframwaith a nifer o’r nodau craidd, yn benodol nod craidd 2, sy’n nodi bod plant a phobl ifanc yn haeddu’r addysg a’r hyfforddiant gorau posibl.
Cydnabyddir y bydd y datblygiadau a gysylltir â’r Fframwaith yn digwydd o fewn cyfyngiadau ariannol ar lefelau cenedlaethol, lleol ac ysgolion. Mae’n hanfodol ein bod yn defnyddio’r adnoddau sydd gennym yn fwy effeithlon ac effeithiol er mwyn codi safonau. Un ffordd y byddwn yn gwneud hyn yw drwy leihau’r fiwrocratiaeth a symleiddio’r system addysg i’w gwneud yn fwy darbodus ac effeithiol er lles ein plant a’n pobl ifanc.
Rhwng Medi 2008 ac Awst 2009, mae LlCC, llywodraeth leol ac ysgolion wedi bod yn cydweithio ar dair lefel er mwyn ystyried y ffordd fwyaf effeithiol o ymwreiddio’r Fframwaith Effeithiolrwydd Ysgolion. Y strategaeth gyntaf oedd cynnal cynllun peilot o broses gwella ysgolion oedd yn cynnwys 96 o ysgolion ar draws pedair ardal gonsortia’r awdurdodau lleol. 

Canolbwyntiodd y peilot hwn ar well dulliau o hunanwerthuso ysgolion a dulliau datblygiadol sy’n cynnwys sefydlu Cymunedau Dysgu Proffesiynol i rannu a gwreiddio arferion da. Canolbwyntiodd y Cymunedau Dysgu Proffesiynol ar gryfhau ansawdd yr addysgu a’r dysgu ac ar wella deilliannau dysgu o fewn cymunedau o ysgolion. Cafodd yr ysgolion dan sylw gefnogaeth yn y gwaith hwn naill ai gan benaethiaid o ysgolion eraill neu gan ymgynghorwyr awdurdod lleol, a hyfforddwyd ar gyfer y rôl hon. Mae’r cynllun peilot wedi cynhyrchu cryn dipyn o dystiolaeth fuddiol sydd wedi ein galluogi i lunio datblygiad y Fframwaith ar gyfer y dyfodol. 

Caiff ein cwricwlwm ei rannu’n dri cham penodol: Y Cyfnod Sylfaen; addysg 3-7oed a 7-14 oed a Llwybrau Dysgu 14-19. Ar y cyd, mae’r camau hyn yn llunio continwwm rhwng 3 ac 19 oed. Un o’r prif heriau yw rheoli’r pontio rhwng pob cam. Mae ymagwedd Cymru tuag at arwain, asesu a chanlyniadau ar gyfer plant a phobl ifanc yn cefnogi’r agenda gwella ysgolion yn uniongyrchol. Yn ehangach,  mae’r Agenda Trawsnewid a Rhaglen Ysgolion y 21ain Ganrif yn cefnogi’r seilwaith i danategu addysg effeithlon ac effeithiol. Yn ogystal, mae angen i awdurdodau lleol sicrhau eu bod yn defnyddio’u hadnoddau’n effeithlon fel bod ganddynt ysgolion effeithlon ac effeithiol yn y lleoedd iawn, wedi’u cyllido’n briodol a chydag adeiladau sy’n addas i’r diben.

Bydd gwreiddio’r Fframwaith yn galluogi’r system addysg i ganolbwyntio’n fwy craff a chyson ar hawl pob plentyn a pherson ifanc i brofiad dysgu o ansawdd uchel ar hyd eu gyrfa addysgol. Bydd yn galluogi’r system i olrhain cynnydd pob person ifanc ar hyd eu llwybr drwy bob un o’u lleoliadau addysgol ac ysgolion. Golyga hyn hefyd y gellir asesu, cefnogi a herio amrywiaethau o fewn ysgolion, amrywiaethau rhwng ysgolion a pherfformiad awdurdodau lleol.

Mae’r Fframwaith wedi'i osod yn gadarn wrth galon yr agenda polisi gwella ysgolion yng Nghymru ac yn ei gosod ar wahân i strategaethau gwella ysgolion mewn rhannau eraill o’r DU ac yn rhyngwladol. Yng Nghymru, bydd system addysg gyfan mewn ardal awdurdod lleol yn atebol am ansawdd profiad addysgol pob un o’i phlant a’i phobl ifanc.  
Rolau a Chyfrifoldebau o fewn y System Addysg

Dengys tystiolaeth fod diwygiadau addysgol yn fwyaf effeithiol pan gânt eu dylunio a’u gweithredu’n gydweithredol ac yn gydlynol ar bob lefel o fewn y system addysg: yn genedlaethol, yn lleol ac ar lefel y lleoliad ddysgu unigol – proses o ddiwygio ar dair lefel. Er mwyn bod yn effeithiol, mae angen i bob lefel gydweithio i gysoni eu hymdrechion o fewn y Fframwaith. Mae angen ‘llinell welediad’ eglur ar gyfer pob lefel er mwyn cyrraedd y canlyniad a ddymunir, sef gwell addysg a lles i blant a phobl ifanc. Amlinellir rôl a chyfrifoldeb pob partner isod. 

Llywodraeth Cynulliad Cymru

Llywodraeth Cynulliad Cymru sy’n gyfrifol am osod cyfeiriad polisi strategol. Fel y cyfryw, mae angen iddi sicrhau bod pob un o’i hadrannau priodol yn darparu neges a chyfeiriad cydlynol a chyson i bolisïau a rhaglenni plant a phobl ifanc.

Mae angen i APADGOS yn benodol sicrhau bod ei pholisïau, ei rhaglenni a’i grantiau ehangach yn addas i’r diben ac wedi’u cysoni â’r polisi plant a phobl ifanc a’r Fframwaith. Mae angen i’r polisïau, rhaglenni a grantiau hyn gael eu monitro a’u gwerthuso’n rheolaidd i fesur yr effaith ar ganlyniadau plant a phobl ifanc. Mae angen i APADGOS sicrhau bod y data y mae’n ei gasglu ar hyn o bryd ar awdurdodau lleol ac ysgolion yn cael ei ddefnyddio fel sail ar gyfer gwella canlyniadau. Fel rhan o’r broses werthuso a monitro, mae angen i Lywodraeth Cynulliad Cymru a rheolyddion ddarparu’r lefel briodol o her, sy’n ceisio cefnogi ac annog awdurdodau lleol i barhau i wella, neu, lle bo’r angen, i gynyddu cyflymder y newid. Cytundebau ar ganlyniadau fydd y dull o gytuno ar y blaenoriaethau a’r targedau ar gyfer gwelliant a bydd gan awdurdodau lleol â hanes da o wella canlyniadau fwy o hyblygrwydd.
Mae gan APADGOS hefyd rôl bwysig o ran helpu dileu rhwystrau sy’n atal gwelliant. Golyga hyn dargedu adnoddau ar gyfer yr angen mwyaf a sicrhau bod adnoddau dynol, deddfwriaethau a gweithdrefnau yn cefnogi’r ysgogiad ar gyfer parhau i wella.

Awdurdod Lleol

Dan y Ddeddf Plant (2004), rhaid i awdurdodau lleol sicrhau y caiff canlyniadau ar gyfer plant a phobl ifanc eu gwella, ac yn benodol, arwain ar ddatblygu a monitro’r Cynllun PPI a sicrhau gweithio effeithiol mewn partneriaeth.

Dan Ddeddf Addysg 1996, mae dyletswydd statudol ar awdurdodau lleol i gyfrannu tuag at ddatblygiad ysbrydol, moesol, meddyliol a chorfforol y gymuned drwy sicrhau bod addysg effeithlon ar gael i ddiwallu anghenion plant a phobl ifanc eu hardal. Caiff rôl ganolog awdurdodau lleol o ran cyflawni a chynnal canlyniadau addysgol o ansawdd uchel ar gyfer plant a phobl ifanc ei gwireddu drwy eu swyddogaeth o gefnogi a herio.

Mae awdurdodau lleol yn statudol gyfrifol am ansawdd a chanlyniadau addysgol ar draws eu hardal leol ac yn atebol i aelodau a etholwyd yn lleol a dinasyddion yn eu hardal. 

Consortia a Chydweithio

Mae awdurdodau lleol yng Nghymru eisoes yn cydweithio ar draws amryw o wasanaethau. O ran addysg, mae yna bedwar consortiwm ffurfiol ar hyn o bryd yn gyfrifol am Ogledd Cymru (6 awdurdod lleol), y De Orllewin a’r Canolbarth (6 awdurdod lleol), Canol De Cymru (5 awdurdod lleol) a’r De Ddwyrain (5 awdurdod lleol). Mae yna gonsortia eraill hefyd yn cydweithio rhwng ac ar draws grwpiau eraill o awdurdodau lleol.

Mae pob consortiwm ar wahanol gam o’u datblygiad, ond mae pob un wedi cyflwyno amlinelliad o’u cynigion i ddatblygu cydweithio i APADGOS. Er bod y cynlluniau hyn wedi’u seilio’n gychwynnol ar weithredu’r Fframwaith, mae pob un yn dangos uchelgais amlwg i edrych yn feirniadol ar nifer o wasanaethau addysg a phlant a phobl ifanc ar y cyd.
Mae yna resymau da iawn dros geisio’r math hwn o ddatblygiad. Yn synhwyrol, mae’n cyd-fynd â’r syniad o newid system ac arweiniad system, gan ymgorffori’r farn fod angen i awdurdodau lleol, yn yr un modd ag eraill sy’n gweithio ar dair lefel, astudio a dysgu o berfformiad eraill a’u meincnodi eu hunain yn erbyn y goreuon. O ystyried yr hinsawdd ariannol gyhoeddus gyfredol, mae yna resymeg economaidd gadarn hefyd dros gredu mai cydweithio sy’n cynnig y cyfleoedd gorau i dargedu adnoddau prin i gael gwell canlyniadau.
Rhaid ystyried yr angen i ddatblygu cymhwysedd er mwyn sicrhau datblygiad mwyaf effeithiol y gwaith hwn o’r cychwyn cyntaf.    
Ysgolion

Mae ysgolion yn gyfrifol am ansawdd y profiad a gynigir i’r plant a’r bobl ifanc sydd wedi cofrestru yno. Mae gan ysgolion hefyd ddiddordeb cyffredin yng nghanlyniadau a lles yr holl blant a phobl ifanc sy’n byw o fewn yr ardal leol.  

Mae ysgolion yn gyfrifol am alluogi pob plentyn a pherson ifanc i ddatblygu eu potensial yn llawn, hyrwyddo diwylliant o gynhwysiant cymdeithasol a pharch at amrywiaeth drwy ddatblygu lles a dysgu personol. Rôl allweddol arall ar gyfer ysgolion yw eu cyfraniad effeithiol i ddiwallu anghenion y gymuned drwy ymgysylltu a gweithio mewn partneriaeth â hwy a datblygu cymunedau dysgu proffesiynol cryfion.
Estyn

Mae Estyn yn arolygu pob ysgol mewn cylch chwe blynedd ac yn arolygu swyddogaethau addysg pob awdurdod lleol ar gyfer plant a phobl ifanc ddwywaith mewn cylch chwe blynedd. Diben craidd Estyn yw gwella ansawdd canlyniadau addysgol plant a phobl ifanc drwy hybu gwell addysgu a dysgu, llywio polisïau cenedlaethol a chyflawni gwerthusiadau cadarn, annibynnol a chyhoeddus ar lefel yr ysgol a’r awdurdod lleol.
Seilir y cylch arolygu ar fframwaith arolygu cyffredin sydd wedi’i gysoni â’r Fframwaith Effeithiolrwydd Ysgolion ar lefel yr ysgol a’r awdurdod lleol.  
Y System Addysg – o Fedi 2010 ymlaen

Dros y ddwy flynedd ddiwethaf, mae Llywodraeth Cynulliad Cymru ar y cyd â’i phartneriaid wedi bod yn gweithio ar weddnewid a llunio’r system addysg. Fodd bynnag, mae’r amrywiaeth mewn canlyniadau o fewn a rhwng ysgolion ac awdurdodau lleol yn awgrymu bod angen gweithio mewn ffordd wahaniaethol er mwyn cyflawni gwelliant. Mae Llywodraeth Cynulliad Cymru’n bwriadu cydweithio â’i phartneriaid i ddatblygu dulliau gwahaniaethol o weithio i gefnogi gwelliant, gan gynnwys ysgolion yn cefnogi’i gilydd, fydd yn cynnig dull cydlynol o herio tanberfformiad a gwthio ffiniau perfformiad arloesol.

Mae Cymru wedi gwneud cynnydd trwyddi draw o ran cyflawniad plant a phobl ifanc. Fodd bynnag, mae gwahaniaethau mewn canlyniadau’n parhau, o fewn ysgolion (lle ceir y mwyaf o amrywiaeth), rhwng ysgolion, rhwng awdurdodau lleol a rhwng cyfnodau cynradd ac uwchradd addysg. Ar y cyd, mae’r rhain yn cyfrannu at safle cyffredinol Cymru o fewn canlyniadau PISA ac yn darparu meincnod ar gyfer y gwelliant yr ydym yn ei geisio gan ein system addysg.

Mae pob partner o fewn y system addysg yn sylweddoli bod angen i bawb geisio mwy o welliannau ar gyfer plant a phobl ifanc. Mae awdurdodau lleol wedi buddsoddi cryn egni ac adnoddau dros sawl blynedd i herio a chefnogi ysgolion i wella cyflawniad a chyrhaeddiad plant a phobl ifanc, gan gyflawni eu dyletswyddau statudol yn effeithiol a thrwy hynny wneud arbedion. Fodd bynnag, mae angen gwneud mwy, ac ar hyn o bryd, ceir egni ac ysgogiad gan brif weithredwyr ac arweinwyr pob awdurdod lleol i sicrhau arbedion a gwelliannau ar draws y pedwar consortiwm, a rhyngddynt.

Mae ein ffocws ar welliant ac effeithiolrwydd wedi’i seilio ar yr egwyddorion sylfaenol a’r gweithgareddau disgwyliedig (‘nodweddion na ellir mo’u trafod’) canlynol:

· Diben Cenedlaethol ar gyfer Ysgolion yng Nghymru (fel a nodir yn y Fframwaith Effeithiolrwydd Ysgolion: Creu Cymunedau Dysgu Effeithiol Gyda’n Gilydd, 2008) – gweler atodiad 1;

· gwreiddio’r Fframwaith drwy weithredu polisi wedi’i gysoni’n strategol ar y tair lefel;
· ffocws ar her, cefnogaeth a chydweithio, i leihau amrywiaethau mewn perfformiad o fewn ysgolion ac awdurdodau lleol a rhyngddynt, ar sail model gytûn ar gyfer gwella ysgolion ac wedi’i gysylltu’n agos â’r Ddealltwriaeth Newydd rhwng LlCC ac awdurdodau lleol;

· diweddariadau hunanwerthuso blynyddol gan ddefnyddio Fframwaith Arolygu Cyffredin Estyn ac offer datblygu sy’n gysylltiedig â’r Proffil Effeithiolrwydd Ysgolion, i’w galluogi i glustnodi meysydd y mae angen eu gwella. Bydd hunanwerthusiadau’r awdurdodau lleol yn llunio sail i arolygiadau Estyn. Bydd Estyn yn cefnogi datblygu pecyn cymorth hunanwerthuso ar gyfer awdurdodau lleol, gan gydweithio’n agos â CCAC, APADGOS a SAC;

· ffocws ar ddatblygu arweiniad a hyfforddiant o ansawdd uchel ar bob lefel o fewn y system; 

· hyrwyddo rhwydweithio, cydweithio a chlystyru o fewn, rhwng ac ar draws ysgolion, gan gynnwys Cymunedau Dysgu Proffesiynol a ffyrdd eraill o wella deilliannau dysgu, drwy ganolbwyntio ar leihau’r amrywiaeth o fewn ysgolion a rhyngddynt. Dylai ffocws cydweithio o’r fath fod ar addysgu a dysgu;

· dadansoddi a defnyddio data’n effeithiol; 

· ffocws ar gynhwysiant a thegwch er mwyn lleihau’r cyswllt rhwng amrywiol fathau o anfantais a chyflawniad addysgol;

· cysylltu perfformiad awdurdodau lleol â chytundebau canlyniadau; 

· symleiddio ac addasu grantiau i ddiwallu amcanion y Fframwaith; ac

· awdurdodau lleol yn cynllunio ysgolion yn strategol ac yn effeithlon, gydag ystyriaeth ddyledus i ddewisiadau rhieni a chan sicrhau y targedir cyllid yn effeithiol i wella canlyniadau plant a phobl ifanc.
Model Cenedlaethol ar gyfer Gwella Ysgolion

Dan nawdd y Fframwaith, bydd LlCC, awdurdodau lleol ac ysgolion ar y cyd yn datblygu Model Cenedlaethol ar gyfer Gwella Ysgolion er mwyn rhoi’r Fframwaith ar waith. Caiff y Model Cenedlaethol ei fabwysiadu gan bob ysgol, awdurdod lleol a chan Lywodraeth Cynulliad Cymru. Rydym yn rhagweld y bydd hyn yn golygu:

· bod awdurdodau lleol yn arfer eu rôl arweiniad cymunedol i sicrhau bod gwella canlyniadau ar gyfer plant a phobl ifanc a gwella ysgolion yn flaenoriaeth allweddol ar gyfer partneriaid a sefydliadau ym mhob ardal awdurdod lleol, ac ar eu traws;
· defnydd cadarn o ddata (gan gynnwys arolygiadau Estyn) i feincnodi perfformiad ac i amlygu meysydd sydd angen eu datblygu a’u gweithredu;
· ffocws ar leihau amrywiaeth o fewn ysgolion a rhyngddynt;
· rhannu arferion arloesol drwy gydweithio, clystyru, rhwydweithio a datblygu Cymunedau Dysgu Proffesiynol;
· y bydd ysgolion wedi’u cynllunio a’u dylunio’n dda yn gwasanaethu eu cymunedau gan ddefnyddio technoleg i sicrhau gwelliant;

· datblygu cwricwlwm all ymgysylltu plant a phobl ifanc;

· cryfhau addysgu a dysgu drwy ddewislen o gyfleoedd ar gyfer datblygiad proffesiynol parhaus (DPP);

· cryfhau arweinyddiaeth wasgaredig o fewn ysgolion ac awdurdodau lleol drwy ddatblygu arweinyddiaeth unigol;

· cryfhau cyfranogiad plant a phobl ifanc mewn penderfyniadau sy’n  effeithio arnynt;

· gwella cysylltiadau ag amrywiaeth o bartneriaid gan gynnwys rhieni/gofalwyr, y gymuned, sefydliadau’r trydydd sector, y gwasanaeth iechyd, gwasanaethau awdurdod lleol eraill ac awdurdodau lleol eraill; a 

· datblygu’r gallu i ymchwilio.

Er mwyn cefnogi ysgolion i gyflawni’r model hwn, bydd awdurdodau lleol wedi sefydlu ymarferwyr gwelliant ac effeithiolrwydd ysgolion, a elwir yn ‘arweinwyr system’, fydd yn cynnwys cynghorwyr awdurdod lleol ac arweinwyr ysgolion gweithredol. Gan ddefnyddio’r Safonau Cenedlaethol ar gyfer Gweithwyr Proffesiynol Gwella Ysgolion, bydd y timau yn:

· cefnogi ysgolion i gyflawni’r model cenedlaethol;

· herio ysgolion a chyrff llywodraethu drwy fonitro perfformiad yn barhaus; 

· creu a chefnogi rhwydweithiau o arferion effeithiol o fewn, rhwng ac ar draws ysgolion, gan ganolbwyntio ar addysgu a dysgu, gyda’r ysgogiad o wella canlyniadau i bawb;

· dod â phenaethiaid effeithiol ynghyd fel rhan o’r tîm sy’n canolbwyntio ar wella ysgolion a rheoli perfformiad penaethiaid. 

· hyfforddi i sicrhau bod ysgolion yn gwneud y defnydd gorau o ddata i wella perfformiad; a

· chydweithio â chyrff llywodraethu ac awdurdodau lleol eraill i gyflawni’r uchod. 
Er mwyn cefnogi awdurdodau lleol, bydd LlCC yn:

· cysoni’r farn ar draws LlCC er mwyn cael cyfeiriad cydlynol a chyson i gynlluniau a rhaglenni plant a phobl ifanc.
Er mwyn cefnogi awdurdodau lleol, bydd APADGOS yn:

· cysoni ei blaenoriaethau, ei pholisïau a’i rhaglenni sy’n canolbwyntio ar ysgolion â’r Fframwaith. Yn benodol, bydd hyn yn golygu bod datblygiadau yn y cwricwlwm, mewn trefniadau asesu, mewn dysgu ac addysgu, mewn DPP ac mewn datblygu arweiniad yn cael eu cysoni’n gadarn â’r Fframwaith.
· symleiddio’r grantiau sydd ar gael ar hyn o bryd i awdurdodau lleol/ysgolion a symud ymlaen yn gyflym tuag at strwythur gyllido sy’n defnyddio llai o grantiau, ond bod y rheiny’n grantiau mwy, gyda llai o waith gweinyddol. 

· cysoni grantiau ysgolion yn strategol â chyflawni egwyddorion sylfaenol y Fframwaith a’r model gwella ysgolion. Bydd hyn yn galw am fonitro a gwerthuso drwy gyfeirio at ganlyniadau yn hytrach na mewnbynnau a gweithgareddau, ble bynnag y bo hynny’n briodol. 

· cysoni’r Fframwaith â Strategaeth Tlodi Plant Cymru i fynd i’r afael â materion sy’n gysylltiedig â thegwch a gwella perfformiad addysgol gan ac ar gyfer ein plant a’n pobl ifanc mwyaf difreintiedig; a 
· chydweithio ag arweiniad polisïau eraill ar draws LlCC (e.e. llywodraeth leol, uned tlodi plant, iechyd a gofal cymdeithasol) i ddylanwadu ar ddatblygiad polisi a sicrhau cysondeb.
Gweithrediad 

Dyma fydd y cerrig milltir a’r camau allweddol:

· datblygu a chytuno ar naratif y Fframwaith gyda CCAC, CLlLC a chynrychiolwyr ysgolion erbyn 31 Ionawr 2010, neu cyn gynted ag y bo modd ar ôl hynny;
· datblygu, ar dair lefel, amlinelliad o Fodel Cenedlaethol ar gyfer Gwella Ysgolion erbyn 31 Ionawr 2010, neu cyn gynted ag y bo modd ar ôl hynny;

· awdurdodau lleol i glustnodi fframwaith y gall pob un ohonynt weithredu o’i fewn i gyflawni’r Model Cenedlaethol ar gyfer Gwella Ysgolion erbyn diwedd Ebrill 2010;

· awdurdodau lleol i gynnwys gweithrediad a chyflawniad y Model Cenedlaethol ar gyfer Gwella Ysgolion yn eu gwaith cynllunio o Ebrill 2010 ymlaen, neu cyn gynted ar ôl hynny ag y cytunir ar y model yn dibynnu ar gylchoedd adolygu’r Cynllun PPI;
· sefydlu grŵp gweithredu a strategaeth sy’n cynnwys cynrychiolaeth gan LlCC, CLlLC a CCAC, i ddatblygu’r cynllun gweithredu;

· awdurdodau lleol i ddatblygu cynlluniau i gynyddu cyflymder ac ehangder cydweithio ar draws meysydd y consortia i gyflawni’r canlyniadau a gytunwyd ar gyfer gwreiddio’r Fframwaith erbyn diwedd Ebrill 2010;  
· APADGOS a CCAC i gydweithio ar amrywiaeth o fesurau canlyniadau i lywio a chefnogi gwaith ehangach ar gytundebau canlyniadau, ar sail ‘Y Ddealltwriaeth Newydd rhwng Llywodraeth Cynulliad Cymru a Llywodraeth Leol yng Nghymru’ erbyn 31 Mawrth 2010; 
· APADGOS i sicrhau y caiff argymhellion yr adolygiad DPP/Arweinyddiaeth sydd wrthi’n cael ei gynnal eu cysoni’n gadarn ag egwyddorion y Fframwaith a’r model ar gyfer gwella ysgolion, er mwyn gallu cefnogi rôl hanfodol addysgu ac arwain o ansawdd uchel;

· APADGOS i sicrhau bod datblygiadau cwricwlwm yn y Cyfnod Sylfaen, addysg 8-14 oed (yn arbennig ym maes llythrennedd) a Llwybrau 14-19 oed, wedi’u cysoni’n briodol â’r Fframwaith, gan gynnwys y Model Cenedlaethol ar gyfer Gwella Ysgolion; 

· APADGOS i sicrhau bod arferion asesu ar draws pob cyfnod yn adlewyrchu egwyddorion y Fframwaith ac yn cefnogi’r Model Cenedlaethol ar gyfer Gwella Ysgolion;
· creu Grant Effeithiolrwydd Ysgolion i gefnogi awdurdodau lleol ac ysgolion erbyn Ebrill 2010 neu cyn gynted ag y bo modd.
Atodiad 1

Diben Cenedlaethol ar gyfer Ysgolion

· galluogi pob plentyn a pherson ifanc i ddatblygu eu potensial yn llawn drwy ennill sgiliau, gwybodaeth, dealltwriaeth ac agweddau, gan gynnwys sgiliau personol, cymdeithasol ac emosiynol, i’w galluogi i ddod yn ddinasyddion economaidd, cymdeithasol a phersonol weithgar ac yn ddysgwyr gydol eu hoes;

· hyrwyddo diwylliant o gynhwysiant cymdeithasol a pharch at amrywiaeth, yn enwedig drwy ddatblygu lles dysgwyr a phersonoli eu haddysg;

· sefydlu cymunedau dysgu proffesiynol cryfion mewn ysgolion lle gall ymarferwyr ddatblygu a rhannu eu gwybodaeth broffesiynol wrth ddysgu ac addysgu;

· cynnig cwricwlwm i blant a phobl ifanc sy’n eu hannog i gyfranogi ac yn eu hysgogi i ddysgu a chyflawni eu potensial;

· darparu cymuned ddysgu i bawb sy’n rhan o fywyd yr ysgol, gyda phlant, pobl ifanc a’u teuluoedd yn y canol, a chan gynnwys llywodraethwyr, athrawon, staff eraill yr ysgol ac oedolion sy’n hyfforddi i weithio mewn ysgolion;
· chwarae rhan allweddol gydag ysgolion eraill a phartneriaid sy’n darparu gwasanaethau yn y broses o gynllunio a darparu gwasanaethau integredig i blant a phobl ifanc er mwyn gwella eu lles; a

· darparu neu hwyluso addysg fel bod ysgolion yn cyfrannu at ddiwallu anghenion y gymuned ac yn ymgysylltu â’r gymuned fel partneriaid i sicrhau bod pob ysgol yn ysgol fro wirioneddol.

